
Монгол Улсын Их Хурлын 2010 оны намрын ээлжит чуулганы Төрийн байгуулалтын байнгын хорооны 10 дугаар сарын 20-ны өдөр (Лхагва гариг)-ийн хуралдаан 10 цаг 15 минутад Төрийн ордны “А” танхимд эхлэв.


УИХ-ын гишүүн Д.Дондог ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 21 гишүүнээс 13 гишүүн ирж, 61.9 хувийн ирцтэй байв. Үүнд:


Чөлөөтэй: Н.Алтанхуяг, Ц.Батбаяр, Су.Батболд, Д.Загджав, Э.Мөнх-очир, Ц.Мөнх-Оргил, Р.Раш, Ж.Сүхбаатар.


Нэг. Төрийн өндөр албан тушаалтан болон түүнтэй адилтгах албан тушаалтны албан тушаалын цалингийн хэмжээг шинэчлэн тогтоох тухай УИХ-ын тогтоолын төсөл (анхны хэлэлцүүлэг)


Хэлэлцэж буй асуудалтай холбогдуулан Нийгмийн хамгаалал, хөдөлмөрийн яамны Стратеги төлөвлөлтийн газрын дарга Н.Аюуш, мэргэжилтэн Б.Мөнхзориг, УИХ-ын Тамгын газрын Эрх зүй, хууль тогтоомжийн хэлтсийн зөвлөх Д.Энхгэрэл, Төрийн байгуулалтын байнгын хорооны зөвлөх О.Тунгалаг нарын бүрэлдэхүүнтэй ажлын хэсэг байлцав.


 Тогтоолын төслийн анхны хэлэлцүүлэгтэй холбогдуулан УИХ-ын гишүүн Д.Одхүү, Э.Бат-Үүл, Ө.Энхтүвшин нар санал хэлэв.

 
Д.Дондог: -Төрийн өндөр албан тушаалтан болон түүнтэй адилтгах албан тушаалтны албан тушаалын цалингийн хэмжээг шинэчлэн тогтоох тухай УИХ-ын тогтоолын төслийн анхны хэлэлцүүлгийг хийхийг дэмжиж байгаа гишүүд гараа өргөнө үү.


Зөвшөөрсөн

  9


Татгалзсан

  2


Бүгд


11


Гишүүдийн олонхийн саналаар дэмжигдлээ.


УИХ-ын гишүүн Н.Энхболдын гаргасан дээрх тогтоолын төслийг анхны хэлэлцүүлгээр нь батлуулах горимын саналыг дэмжиж байгаа гишүүд гараа өргөнө үү.


Зөвшөөрсөн

 11


Татгалзсан

  -


Бүгд


11


Гишүүдийн олонхийн саналаар дэмжигдлээ.


Байнгын хорооноос гарах санал, дүгнэлтийг УИХ-ын гишүүн Ж.Батсуурь танилцуулахаар тогтов.


Хуралдаан 10 цаг 25 минутад өндөрлөв.


Тэмдэглэлтэй танилцсан:


ТӨРИЙН БАЙГУУЛАЛТЫН

БАЙНГЫН ХОРООНЫ ДАРГА Ө.ЭНХТҮВШИН

Тэмдэглэл хөтөлсөн:


ХУРАЛДААНЫ ТЭМДЭГЛЭЛ

ХӨТЛӨГЧ Д.ЭНЭБИШ
УИХ-ЫН 2010 ОНЫ НАМРЫН ЭЭЛЖИТ ЧУУЛГАНЫ ТӨРИЙН
БАЙГУУЛАЛТЫН БАЙНГЫН ХОРООНЫ 10 ДУГААР САРЫН
20-НЫ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 10 цаг 15 минутад эхлэв.


Д.Дондог: -Гишүүдийн энэ өдрийн амгаланг айлтгая. Энхтүвшин дарга Ерөнхий сайд дээр хуралтай байгаад байгаа юм байна. Тэгээд Байнгын хорооныхоо хурлыг эхлээд явж байгаач ээ гэж хэлсэн. Тэгэхээр эхлүүлээд явж байя. Цаг хожих үүднээс. Дараа нь 12.00 цагаас нэгдсэн чуулгантай учраас болохгүй байна. Хүндэтгэлийн чуулгантай учраас.


Өнөөдрийн Байнгын хорооны хурлын ирц бүрдсэн байна. Байнгын хорооны хуралдаанаар дараахь 4 асуудлыг хэлэлцэхээр төлөвлөсөн байна. 

Нэгдүгээрт, Төрийн өндөр албан тушаалтан болон түүнтэй адилтгах албан тушаалтны албан тушаалын цалингийн хэмжээг шинэчлэн тогтоох тухай УИХ-ын тогтоолын төсөл анхны хэлэлцүүлэг.

Хоёрт, Монгол Улсын засаг захиргаа, нутаг дэвсгэрийн нэгж, түүний удирдлагын тухай хууль болон Улсын бүртгэлийн ерөнхий хуулиудад нэмэлт, өөрчлөлт оруулах тухай хуулийн төслүүд анхны хэлэлцүүлэг. Бүртгэлийн хууль нь хэлэлцэгдэхгүй юм байна. Эртээд чуулган дээр яригдаагүй учраас.

Гурав. Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай хуулийн төсөл УИХ-ын гишүүн Бямбацогт, Ж.Сүхбаатар, Шинэбаяр нарын санаачилсан хэлэлцэх эсэх.

Дөрөвдүгээрт нь, Үндсэн хуулийн цэцийн гишүүнд нэр дэвшүүлэх тухай гэсэн ийм 4 асуудал хэлэлцэх нь.

Хэлэлцэх асуудалтай холбоотой асуулттай гишүүн байна уу? Саналтай гишүүн байна уу? Алга уу. Хэлэлцэх асуудлаа баталъя гэж байгаа гишүүд гараа өргөчихье.

Хэлэлцэх асуудалдаа оръё.

Эхлээд Төрийн өндөр албан тушаалтан болон түүнтэй адилтгах албан тушаалтны албан тушаалын цалингийн хэмжээг шинэчлэн тогтоох тухай УИХ-ын тогтоолын төсөл анхны хэлэлцүүлэг хийгдэнэ. 

Эхний нэгдүгээр асуудалтай холбогдуулаад Нийгмийн хамгаалал хөдөлмөрийн яамны газрын дарга Аюуш гуай ирсэн байна. Нийгмийн хамгаалал, хөдөлмөрийн яамны газрын орлогч дарга Нямдаваа нар хуралдаанд оролцож байна. 

Энэ хэлэлцэж буй асуудалтай холбогдуулаад асуулттай гишүүн байна уу? Алга уу. Тэгвэл асуултаа тасалчихъя. Санал хэлэх гишүүд байна уу, алга уу. Тэгвэл санал хураалт явуулъя. Энхболд гишүүн.

Н.Энхболд: -Энэ төсөвт санхүүжилт эд нар нь суучихсан, ерөнхийдөө улсын хэмжээгээр цалин нэмэх асуудал шийдэгдэж байгаа. Тэр хүрээнд хийгдэж байгаа асуудал учраас нэг их зарчмын зөрүүтэй санал, бусад юм гарахгүй байх аа гэж бодож байна. Тэгээд анхны хэлэлцүүлгээр нь батлахаар чуулганд оруулчихвал яасан юм бэ гэсэн горимын санал гаргаж байна.

Д.Дондог: -Ингээд … санал гаргалаа. Би 2 санал хураалт явуулъя. Эхлээд анхны хэлэлцүүлэг хийхийг дэмжсэн санал хураалт явуулаад, дараагаар нь анхны хэлэлцүүлгээр нь баталъя гэсэн саналыг хураалгая.

Төрийн өндөр албан тушаалтан болон түүнтэй адилтгах албан тушаалтны албан тушаалын цалингийн хэмжээг шинэчлэн тогтоох тухай УИХ-ын тогтоолын төслийн анхны хэлэлцүүлгийг хийхийг дэмжье гэсэн томъёоллоор санал хураалт явуулж байна. Дэмжиж байгаа гишүүд гараа өргөнө үү. Санал хураалт явагдаж байна. 11-9 гишүүн дэмжлээ.

Сая зарчмын зөрүүтэй санал гарлаа. Хуулийн дагуу болон төслийг анхны хэлэлцүүлгээр батлах саналыг дэмжиж байгаа эсэхээр санал хураалт явуулъя. Дэмжиж байгаа гишүүд гараа өргөнө үү. Санал хураалт явагдаж байна. 11-9. Энэ дэмжигдлээ. Болохгүй юу. За тийм байна шүү. Анхны хэлэлцүүлгээр хэлэлцье гэж байгаа тохиолдолд 100 хувийн саналаар дэмжих ёстой юм байна. Анхны хэлэлцүүлгээр хэлэлцье гэж байгаа тохиолдолд бүгд санал нэгтэй дэмжих ёстой юм байна. 

Тэгэхгүй бол дараа нь чуулган дээр бас өөр саналтай гишүүн гарч ирж магадгүй гэсэн утгаар анхны хэлэлцүүлгийг хэлэлцэх боломжгүй болчих гэж байна. Одоо ярихаар юм байвал. Баярсайхан гишүүн дэмжиж байна уу? Тэгвэл ярих юм байхгүй гэж ойлгох уу тиймээ. Одоо хэлэлцвэл хэлэлцчихнэ. Тэгвэл ингээд бүгд санал нэгтэйгээр дэмжлээ. 11-11. Санал нэгтэйгээр дэмжлээ. 

Дүнг хэн танилцуулах вэ. Батсуурь гишүүн дүгнэлтийг танилцуулчихъя.

Д.Одхүү: -Ер нь энэ өндөр албан тушаалтнуудын цалингийн тухай асуудлыг тэр ном журмаар нь тэр улсын хэмжээнд төрийн албан хаагчдын цалингийн өөрчлөлттэй хамт шууд явдаг байхгүй бол дандаа нэг ийм улс төр хийлгэдэг ч юм уу, эсвэл эвгүй байдалд оруулдаг энэ юмнаас одоо Энхтүвшин дарга түрүүн хурал дээр бид нар хэлэлцэж байгаад энийг ингээд буцаасан. Тэгээд Засгийн газар хэтэрхий энэ Их Хурлыг тулгадаг бас юмнууд болих хэрэгтэй байхгүй юу. Тэр хуулийн өөрчлөлтийг маш хурдан санаачлаад ороод ирэх л ёстой шүү дээ. Энэнээс хойш дараа ёстой ямар ч аргумент байсан гэсэн ийм асуудлыг би л лав хувьдаа хэлэлцэхгүй.

Энэ удаадаа үнэхээр тэр нөхцөл байдал нь тийм болоод явж байгаа юм болов уу. Зөвхөн Их Хурал ч гэхгүй тэнд чинь нөгөө шүүх, прокурор, бусад юунууд байгаа учраас гэдэг утгаар нь явж байгаа шүү. Тэрнээс биш би бол лав л бидэнд бол цалин нэмээд байх шаардлагагүй гэж байр суурьтай хатуу байгаа. Тэрүүгээрээ л байна шүү. Заавал энд нэгэнт ганцаараа эсэргүүцээд байна гээд байгаа болохоор дэмжье дээ.

Д.Дондог: -Эртээд бас Байнгын хорооны хуралдаан дээр ярьсан. Энийг одоо ижил жишгээр өөрчилдөг тийм эсвэл одоо Бат-Үүл гишүүн бас нэг санал гаргаж ирсэн. Ер нь цалингийн систем дээрээ жишиг юмаа баталсан тогтоол юм уу шийдвэр гаргуулъя гэсэн санал гаргаж байсан. За Бат-Үүл гишүүн.

Э.Бат-Үүл: -…гишүүдтэй жаахан ойлгож яримаар байна. Энэ УИХ-аас уг нь бол Засгийн газарт Төрийн албаны тухай хууль хэлэлцэж байхад чиг өгсөн юм. Тэр чиг нь яасан гэхээр зэрэг энэ Төрийн нарийн бичгийн даргаар жишиг бариад ингээд ер нь энэ төрийн албан тушаалтнуудын цалинг тогтоочихож байя. Тэгэхгүй одоо тодорхой зүйлийг салгах хэрэггүй ээ гэж тохиролцоод, Төрийн албаны хуулиар батлаад явсан юм. Тухайн үедээ нөгөө Төрийн албаны хуулин дээр бол төрийн дээд албан тушаалтнуудыг тухайн үед ярихдаа Ерөнхий шүүгчийн жишгээр гээд одоо байдаг. Тэмүүжин гишүүн ч ярьдаг. Ийм маягаар тогтоочихож болох юм байна гэж яриад нөгөө хууль тогтоох, гүйцэтгэх эрх мэдлийнхээ цалингийн жишгийг бас хараат бус байдлаар тогтоох юм байна гэж ярьж мэтгэлцэж байгаад ингээд явсан шүү дээ.

Би бол одоо ойлгохдоо ерөнхийдөө бид ойлгуулах хэрэгтэй шүү дээ. Төрийн дээд албан тушаалтан гэдэг бол ерөнхий шүүгчийн шүүхийн жишгээр тогтоогдоод явж байгаа гэдгээрээ л ойлгоод тэгээд энэ нийтээрээ цалин нэмэгдэх тухай яригдаад байгаа байхгүй юу. Энэ ерөөсөө л. Энийгээ л одоо гишүүд ч гэсэн зөв ойлгож тайлбарлуулмаар байна л даа. Ерөөсөө л нийтийн цалингийн жишгийн дагуу л нэмэгдэж байгаа байхгүй юу. Угаасаа л цалингийн жишгийн дагуу нэмэгдэж байгаа.

Тэрнээс биш одоо УИХ өөртөө зориулж цалин нэмж байгаа юм биш байхгүй юу энэ чинь ерөөсөө. Энэ чинь яг л Төрийн албаны хуулийн дагуу жишгээрээ л цалин нэмэгдэх тухай яриад байгаа шүү дээ. Одоо жишээ нь нэмэхгүй гэхээр хууль зөрччихсөн болчихоод байгаа шүү дээ. Нэмэхгүй бол хууль зөрчсөн хэрэг болчихоод байгаа шүү дээ.

Ө.Энхтүвшин: -Бат-Үүл гишүүний саяын ярьдаг бол үнэн. Энэнээс өмнө хэлэлцэх эсэхээ шийдэж байх үед ч бас бид нар ярьсан. Түүний дараагаар Хөдөлмөр нийгмийн хамгааллын сайдыг бас намын бүлэгт Хөдөлмөр эрхлэлтийн тухай хууль танилцуулж байх үед нь ахиад энэ талаар хөндөж, тэгээд Засгийн газар хараахан энэ удаа бол амжсангүй. 11 сар гэхэд багтаагаад энэ цогцоор нь оруулаад ирнэ гэдэг үүргийг аваад ингээд гарсан байгаа.  Ямар ч байсан 11 сард багтаагаад цогцоор нь шийдээд, шийдэх ийм хувилбарыг оруулж ирээд шийдвэр гаргуулна гэсэн байгаа.

Ингээд энэ бол бид олон удаа ярьж байгаа. Ингээд дуусгая. Шийдвэр бол санал хураагаад гаргачихсан. Ингээд яахав намайг сая би хуралтай байж байгаад энэ хооронд хэлэлцэх асуудал 4 гээд ингээд батлуулчихсан байна л даа. Тэгээд би Байнгын хороодын гишүүдээсээ бас нэг зүйлийг хүсмээр байна.

Өнөөдрийн Байнгын хорооны хурлыг үүгээр завсарламаар байна. Үлдэж байгаа Монгол Улсын засаг захиргаа, нутаг дэвсгэрийн нэгж, түүний удирдлагын тухай хуулийн төсөл болон Улсын бүртгэлийн хуулиудад нэмэлт, өөрчлөлт оруулах, дараагаар нь УИХ-ын гишүүн Бямбацогт, Сүхбаатар, Шинэбаяр нарын гаргасан Чуулганы хуралдааны дэгийн тухай хуульд нэмэлт, өөрчлөлт оруулах, дараа нь Үндсэн хуулийн цэцийн гишүүнд нэр дэвшүүлэх гэсэн энэ 3 асуудлыг энэний дараагийн хурлаараа хэлэлцүүлье.

Энийг та бүхнээс хүсч байна. Яагаад вэ гэвэл одоо бас энэ хагасаас бас нэг хурал яаралтай хурал хийх хэрэгтэй байгаа юм. Энэ дотор сууж байгаа гишүүд бас орох ирц хүрэлцэхгүй болчих байх. Тийм учраас ийм саналыг би оруулж байна. Миний энэ саналыг дэмжиж байгаа гишүүд гараа өргөнө үү. Баталчихсан юм байна гар өргөөд.

Ингээд Байнгын хорооны гишүүдэд баярлалаа.

Хуралдаан 10 цаг 25 минутад өндөрлөв.

Соронзон хальснаас буулгасан:

Хуралдааны тэмдэглэл хөтлөгч
Д.Энэбиш

